
     ТАНЫМЫ ТЕРЕҢ, ТАЛҒАМЫ БИІК – ОМАР АҚЫН

Қазақ поэзиясының өткеніне көз салып, саралар болсақ, фольклордың ұшан-теңіз даналығынан нәр алып, жыраулар поэзиясының толқынында тербеліп, Шал, Көтеш ақындар қалыптастырған ақындық поэзияның кәусарымен сусындап, атадан балаға өсиет болып келе жатқан әдеби мұраның жауһарларын көреміз.
Халық ақындары деген атпен белгілі қазақ поэзиясының өкілдері өздерінің өнерпаздық ерекшеліктерімен екшелген,  орындаушылық шеберлігімен оқшауланған өнерпаздар. Олар:  біріншіден, фольклор мен қазіргі ақындар поэзиясының аралығындағы алтын көпір; екіншіден, сан қырлы қасиетті бойларына дарытқан, бірнеше өнердің шетін ұстаған, синкретті өнер иелері; үшіншіден, қоғам өмірінде болып жатқан жңалықтарға, оқиғаларға, тосын жайттар мен өзгерістерге жедел қатысып, жаршысы бола білген.
Жалпы халық поэзиясының жүріп өткен жолын, эволюциясын бір ғана ақын-импровизатор, жыршы, жырау өнерімен бағалау бір жақтылық болар еді. Бұл орайда ақын - ақындық мектеп - әдебиет деген ұғымдарды диалектикалық бірлікте қарастырған жөн. Өзіндік өрнектік қолтаңбасы бар, сонылығымен ерекшеленетін ақындар әдебиет тұлғасына айналады, ол өзіндік үрдіс, мектеп, бір сөзбен айтқанда, орта қалыптастырады. Ол орта, ол мектеп жалпы әдебиетке, поэзияға ықпал етеді, жаңа леп, соны үрдіс әкеледі. Атырау өңірі, Қаратау аймағы, Сыр бойы, Жетісу жері, Арқа алқабында қалыптасқан суырып салма ақындар мектебі осының дәлелі болса керек. 
Осы ақындық дәстүр мектептерінің өзіндік ерекшеліктерін бойына сіңіріп, Ұлытау өңірінде өмір сүріп, соңына мол мұра қалдырған, әйгілі Жамбыл Жабаевпен сөз жарыстырған суырып салма ақын Омар Қунақұлының шығармашылығы да бүгін толымды зерттеуді қажет етеді.
Омар ақын 1887 жылы аласапыран уақытта өмірге келеді.   Жасынан өлең- жырға көбірек көңіл бөліп,  өнерге бейім өседі. Баласының ауыл-ел жақсыларының сөздеріне көбірек ден қоятынын аңғарған әкесі Қунақ би ұлын аз уақыт өз тәрбиесіне алып, ауыл ішіндегі істерге баулып, сол кездегі Бағаналы елінің төбе биі атанған Өтжан Күржі баласына атқосшы етіп береді де, баласының ел жақсыларына жақын жүруін, ел ісін зердесіне түйіп жүруін қадағалайды.
Күн өте келе атқосшылықпен қатар "ақын", "шешен" деген атағы ел ішіне кең таралып,  Омар ақын ойын-сауықтың, келелі жиындардың қадірлі мейманына айналады. Ел атынан сөз сөйлеп шаршы топта айтысқа шығады. Өзі жүрген ортасының жыршысы, жоқшысы, жоқтаушысы болып, алқалы топта алғыр сөзі, ақпейіл адалдығы мен әділдігі айналасындағы тыңдаушыларын тәнті етеді.
Ақындық арғы атасы Жанкісі шешеннен келген ақындық қасиет. Омар ақын өз естеліктерінің бірінде атасының түсіне кіріп:  
"Балам мына көгенмен Жанкісі бай атандым, ал мына қасиетті қара домбырамен ел жоғын жоқгаған Жанкісі шешен, би атандым" қайсысын қалайсың?- дегенін  өзінің ойланбастан "домбыраңызды қаладым" деп дауыстап оянғанын айтады. 
Омар ақын тағдырдың тауқыметін көп көрген жан, бірақ табиғат берген күш-қуат ол кісінің өмірінде кездескен кедергіні жеңе білуге жігерлендіреді. Елдің айтуынша, жалғыз атының қанжығасына жан серігі қара домбырасын байлап қазақ жерінің талай жеріне барып, небір жақсы зиялы қауымдармен дәмдес, сырлас болыпты. Сарыкеңгір өзенінің басында Жауғашты Құлыбек байдың Жандәулет есімді өте бай баласы болған. Тәкәппар кісі болса керек. Алайда, Жабай руынан шыққан Күржі баласы Өтжан биді қатты сыйлайды екен. Өтжан би бір орайы келгенде өнер өресінде жүрген екі інісін сынайын деп Омар мен Орманбек ақсақалды   ертіп Жындәулет ауылына барады. Отырып есен-саулық сұрағаннан кейін Өтжан биден: "Өтжеке мына қасындағы қара ағаш өңгергендерің кім?", - деп сұрапты.
Сонда би мынау отырған Мамажан пірәдардың қобызшы баласы Орманбек, ал одан жоғары отырған Қунақ бидің баласы Омар ақын, - деп, Омарға "көрінетін жерің келді өзінді-өзің таныстыр" дегендей иек қағып ишарат білдіреді. Ақын домбырасын алып өзін таныстырған жыры мынау еді:			   Сөз айту тисе еншіме
Менің де бүгін бағым бар
Үлкенді сыйлау заңым бар
Арандап қалмай андайын
Сөз асылын тандайын
Жібектен сөзді өрейін
Көңілден шығып көрейін
Ажарым қызы Асанның
Күйеулігім тағы бар
Әкем Қунақ Найманмын
Шәкіртімін Тайжанның
Ұлы бабам Жанкісі
Демеген ешкім қай кісі
Болады менде қандай мін
Адалдықпен ән-жырға
Жасымнан құлаш жайғанмын
Көрдіңіз балаң шабытын
Өнерде ерен табысым
Қорғап жүрмін әр кезде
Бағаналының намысын.
Жыр әуенін бағып отырған Жандәулет Омардың ’’әкем Қунақ Найманмын’’ деген сөзіне орай Өтжанға "Мына Омар тек қана Қунақтың ұлы екен ғой" дейді мысқыл пішінмен. Сонда Омар домбырасын қайта алып жіберіп:
Бірінші ата ұлы атанайын,
Атадан ақ тілекті бата алайын.
Батасы үлкеңдердің қабыл болса,
Халықтың ұлы деген ат алайын, -
деп жырын жалғастырғанда Жандәулет риза болып, өзінің сүйікті мәтелімен: "Япырай жаныңды ұрайын Қунақтың жалғызы мың жасағалы тұр екен", - деп батасын берген екен. 
1954 жылы Қарсақпайда бір жиында көпшілік Болман мен Омарды айтысқа шақырады. Омар ақын болса әдейі айтыс іздеп келгендей болмайын деп әдеп сақтап отырса керек, сол іркілісте Болман "әй-шәйға келмей-ақ домбырасын алып жіберіп: 
- Омеке, сен неге керігіп отырсың, менің атақты Қожабайдың баласы екенімді ұмыттың ба, әлде атадан балаға жалғасқан киелі дарынның мысы басып отыр ма?- деп айтысты бастап жіберіпті де бір-екі қайырып мамырлыған қаздай маңғаздана қарап: - Енді қонақка кезек берейік, - деп домбырасын Омарға ұсыныпты.
Сол уақытта Болманның артық кеткен сөзіне ширығып отырған Омар Болманның домбырасын өзіне қайырып беріп, шәкірті Молдахметтің домбырасын алып:
Арының басылды ма Болман ақын?
Кеу-кеуменен мадаққа толған ақын.
Жұрдай болып әдеппен салт санадан,
Көңілі азып, көкірегі солған ақын.
Айтыста маған аян шоқырағың,
Қай кезде мен өнерден тоқырадым.
Жанкісі шешен – менің алтыншы атам,
Қара басып тегімді оқымадың.
Жыр оғын менің үшін оқтадың ба?
Бір ретте өз жоғыңды жоқтадың ба?
Ойнақтап, кәрі нарша жұт шақырмай,
Кезегін қонағыңның тоспадың да.
Отырсың кеудеңе нан піскендей-ақ,
Немесе көктен бүгін түскендей-ақ. 
Жанкісі, Өте, Өтжанды ұмытыпсың 
Менмендіктің зәр уын ішкеңдей-ақ. 
Біліп қой, сенің маған бөтенің жоқ 
Жырыңның Қожабайдай нөсері жоқ. 
Жанкісінің жетінші бұтағымын, 
Иншалла, менің сендей өсегім жоқ, 
Шындық шығар күн таяу шошынғайсың,
Адаспай туғаныңа қосылғайсың,
Тарихты мен сан рет парақтағам
Өлсеңде Қожабайға қосылмайсың, - депті.
Осы сөзден кейін Болман да қатты шамданып, сөздері шашырап, алдыңғы айтқан сөздерін қайталай, оған қоса өз сөзі қылып Жамбылдың Құлманбетке айтқан сөзін қосып жіберіпті. Омар ақын домбырасын алып жіберіп, Болман сөзін зор әуенмен бөліп, былай термелеп кетеді:
Қожабайдың алдында
Жыр бұйдасын созғанмын,
Тегіме ауыз салдың ба?
Теке жәумет бозданмын
Жасыңды салып алдыма,
Орынсыз Болман долдандың.
Жаттанпаздығыңа салдың ба?
Жамбылдың сөзін қолдандың, - дегенде, отырған ақсақалдар екеуін тоқтатыпты. 
 Омар Қунақұлы – тағдыр тауқыметін көп тартқан ақын. Оның ’’Ажарым’’ деген ән-өлеңінің өзіндік шығу тарихы бар.
Ақын ол ән-өлеңнің шығу тарихы жайында: «1920 жылы тамыз айының басы мен үшін ызғарын шаша келген болатын. Кезекті бір өнер сапарымен Көкше өңіріне айлап жүріп келсем, жан серігім бес бірдей баланың анасы Ажар - өзі өмірге әкелген төрт баласын ала о дүниелік болыпты. Екі бірдей үкілі үмітім - Абай мен Айдар, екі бірдей өмірім, гүліме балап жүрген қыздарым - Айгүл мен Маржанның бесеуі бірдей бір аптаның ішінде қас-қағым сәтте оба ауруынан көз жұмғанына бауырым езіліп, көкірегім өртеніп кәрі түйедей шөгіп қалған жоқпын ба, шырағым,» - деп әңгімелейді.
Ақынның осындай күйзелген шағында сонау Балқаштан Шашубай, Ұлытаудан Тайжан, Иманжан, Нияз, Болмандар келіп,  жанына дем беріп, ұмытылмас қайғыны уақытша болса да жеңілдетіп, ақынның басын көтеріп, Шашубай ақын былай деп көңіл айтады: 
Түсіңді көрдім, Омаржан
Жалынға жаның оранған.
Бауыр еттерің төрт бірдей,
Дегенге, тәңір жеткізбей
Жан серігің- жолдасын
Заты адам болғасын
Дүниеден әркім өтеді,
Арманға кім жетеді.
Тәңірің берді, өзі алды
Айтшы өлмей кім қалды.
Арыздаспай, қоштаспай
Көңілде ауыр зіл қалды.
Бу беліңді, басың жас,
Жазмыштан ешкім артылмас,
Қайғынды бөліп келіп тұр
Жақын жүрген дос, жолдас.
Тайжан, Болман, Иманжан. 
Сөзіне халқы иланған, 
Ұлытау, Балқаш, Қарсақпай, 
Әр тұстан бәрі жиналған. 
Табылар шын дос түсінем, 
Күнінде қатты қиналған. 
Омар Қунақұлы  - талантты ақын, тағдырлы ақын. Ол өзі өмір сүрген дәуірдің шындығын дөп басып, шығармаларына арқау еткен.  
Кешегі Кетбұғы мирас еткен қасиетті өнердің туын көтерген Қожабай, Иманжан, Тайжан, Болман сынды өнерпаздар тобының бел ортасында жүріп, танымын тереңдетіп, талғамын биіктеткен ақын қазақ әдебиеті тарихына мол мұра қалдырды. Ақынның шығармашылық қарымын, өлеңдерінің көркемдік көкжиегін зерттеу, зерделеу әлі де болса алдағы уақыт еншісінде.

